
CYNGOR TREF CAERFYRDDIN

CYFARFOD BLYNYDDOL Y CYNGOR 

A GYNHALIWYD AR 9 MAI 2014
Y Maer, y Cynghorydd Douglas Rose, fu’n cadeirio’r rhan agoriadol o Gyfarfod Blynyddol Cyngor Tref Caerfyrddin a gynhaliwyd yn y Neuadd Sirol, Caerfyrddin, nos Wener y 9fed o Fai 2014, am 6.30 pm.  Arweiniwyd y Maer ac Aelodau’r Cyngor i mewn i’r Siambr gan Gludwr y Cledd, Mr Andrew Mattick, a’r Brysgyllwyr, Mr Andrew King a Mr Stephen Powell, yng nghwmni Crïwr y Dref, Mr Adrian Perret.

YN BRESENNOL:
Cynghorwyr: Barchedig Tom Defis, Dr Richard Edwards, 



Philip Grice, Peter Hughes Griffiths, Non Gwilym, 




Anthony Jenkins, Alun Lenny, Arwel Lloyd, 



Catrin Howells Lloyd, Kenneth Lloyd, 



Dr Ioan Matthews, Douglas Rose, Alan Speake,




Wyn Thomas a Barry Williams
1.
YMDDIHEURIADAU AM ABSENOLDEB 
Derbyniwyd ymddiheuriadau am absenoldeb oddi wrth y Cynghorwyr Dr Dewi Evans, Yr Athro Mouel Mouel Izzidien a’r Athro Diarmait Mac Giolla Chriost. 
2.
DEISYFU AGORIADOL 
Agorwyd y cyfarfod gyda gair o ddeisyfu gan Weinydd y Maer oedd yn ymddeol, Mr Brian Cainen.
Diolchodd y Maer oedd yn ymddeol, y Cyngh Douglas Rose, i Mr Cainen am ei gymorth a’i gefnogaeth gydol y flwyddyn.
3.
ANERCHIAD Y MAER OEDD YN YMDDEOL 

Bu’r Maer oedd yn ymddeol, y Cyngh Douglas Rose, yn adolygu ei flwyddyn brysur, gyda chymorth y Faeres, Mrs Catherine Rose, gydol y flwyddyn er bod ganddi swydd llawn-amser fel Chwaer Ward Ysbyty. Dywedodd y Maer iddo gychwyn ar ei flwyddyn fel Maer o fewn mis i ymddeol o’i waith. Yn ystod y flwyddyn roedd wedi mynychu dros 140 o ddigwyddiadau, yn ychwanegol i gyfarfodydd a gweithgareddau’r Cyngor. Diolchodd y Cyngh Rose i’r Dirprwy Faer ac i’r Siryf oedd yn ymddeol, y Cynghorwyr Arwel Lloyd a’r Athro Diarmait Mac Giolla Chriost, a phob un o Aelodau’r Cyngor, Clerc y Dref a’r holl staff, am eu cefnogaeth.  

Aeth y Cyngh Rose rhagddo i son am lwyddiannau staff y Cyngor yn adeiladu storfa newydd yn y fynwent,  adnewyddu Neuadd Ddinesig San Pedr ac adfywio Parc Caerfyrddin gyda rhaglen gwanwyn-haf o ddigwyddiadau. Diolchodd y Cyngh Rose i Mrs Eleri James am weinyddu blwyddyn ddinesig y Maer mor hwylus.

Pwysleisiodd y Cyngh Rose bod nifer o’r gwasanaethau a redir fel arfer gan y cynghorau sir yn cael eu rhedeg gan y Cyngor Tref yng Nghaerfyrddin, megis parciau a mynwent y dref. Roedd y Cyngor Tref wedi llwyddo i gynnal ac ychwanegu at y gwasanaethau i’r cyhoedd gydol y cyfnod o ddirwasgiad. Hefyd mae’r Cyngor Tref yn parhau i gymryd ei gyfrifoldebau amgylcheddol o ddifrif drwy osod paneli haul ar do Neuadd Ddinesig San Pedr a’r stand yn y Parc, a chwtogi ar yr ynni a ddefnyddir yn y Neuadd Ddinesig ac mewn llefydd eraill. Mae hyrwyddo Caerfyrddin fel tref masnach deg yn mynd o nerth i nerth.

Mae’r Cyngor Tref wedi parhau i weithio mewn partneriaeth â’r gwasanaethau brys, y Cyngor Sir, y Siambr Fasnach a sefydliadau eraill. Roedd llwyddiannau pobl ifanc lleol mewn chwaraeon, a gwaith diwylliannol ac elusennol wedi bod yn arbennig o nodedig, a phleser gan y Cyngor Tref oedd cyflwyno gwobrau i nifer o athletwyr ifanc. Yn ogystal â’r digwyddiadau a drefnwyd gan y Cyngor Tref ym Mharc Caerfyrddin, roedd staff y Cyngor Tref wedi cynorthwyo i gynnal Noson Tân Gwyllt y Ford Gron.  

Anrhydedd yn wir i’r dref oedd cefnogi a dathlu’r Eisteddfod Genedlaethol gydol y flwyddyn, ac roedd y Cyngor Tref wedi croesawu’r Seremoni Gyhoeddi ym Mharc Caerfyrddin, a ddenodd miloedd i gymryd rhan a gwylio’r gweithgareddau. Mae’r Cyngor Tref wedi cyhoeddi llyfryn hunan-dywys newydd o gwmpas y dref, a baratowyd gan y Cyngh Peter Hughes Griffiths, sy’n rhoi manylion am y cysylltiadau lu rhwng Caerfyrddin a’r Eisteddfod Genedlaethol.

Mae’r Cyngor Tref wedi parhau i arddel hanes a chymeriad Caerfyrddin, er ei les ei hun ac i helpu i gynnal y dref fel canolfan fasnach. Gyda chymorth grant o’r Gronfa Treftadaeth a Thirwedd, mae’r Cyngor Tref wedi codi pedwar panel gwybodaeth newydd am ein treftadaeth yn y dref, sy’n rhoi hanes porthladd Caerfyrddin, pysgota â chwryglau, yr Hen Dderwen, y Priordy a Llyfr Du Caerfyrddin. Mae cysylltiad hanesyddol Caerfyrddin â theulu’r Vaughaniaid wedi dod â Mr Cabot Martin yr holl ffordd o Newfoundland i Barlwr y Maer. Roedd y Cyngor Tref unwaith yn rhagor wedi cynnig Neuadd San Pedr i grwpiau lleol ddangos hanes y dref yn yr arddangosfa Storïau Caerfyrddin. Roedd tywyswyr gwirfoddol y dref wedi parhau i gynnig teithiau tywys o gwmpas y dref i 3,058 o unigolion ers ail gychwyn y teithiau hyn yn 2008.  Hefyd mae’r Cyngor Tref bron â chwblhau App Caerfyrddin, y daith ddigidol ryngweithiol gyntaf o Gaerfyrddin.

Mae’r Cyngor Tref yn parhau i ystyried bod yr afon yn rhinwedd arbennig sy’n cyfoethogi’r dref ac yn dynfa i ymwelwyr. Mae’r Cyngor Tref yn cyfrannu at waith Gŵyl Afon Caerfyrddin, at Gymdeithas Glan yr Afon Caerfyrddin, ac at Bwyllgor Mordwyo Bar Caerfyrddin. Roedd cyfarfod blynyddol Llys y Morlys wedi’i gynnal, ac roedd Clwb Hwylio Afon Tywi wedi cludo’r Maer, fel Llyngesydd y Porthladd, lawr afon Tywi cyn belled â Bar Caerfyrddin, yn unol â’r ddyletswydd a roddwyd i’r Maer gan Harri’r VIII.  Yn ystod y flwyddyn roedd y dref wedi gweld colli Mr Raymond Rees, oedd wedi bod yn allweddol mewn hyrwyddo a chynnal pysgota cwrwgl.

Roedd digwyddiadau’r flwyddyn wedi dod i ben gyda Ras Hwyl y Maer, y mwyaf llwyddiannus ers i Dr Hedydd Davies ymddeol yn 2007.  Bu dros 600 o redwyr o bob oedran yn rhedeg yn y rasys ar y 5ed o Fai 2014. Cynhelir y ras drwy ymroddiad Mr Noelwyn Daniel a thîm o wirfoddolwyr. Diolchodd y Cyngh Rose hefyd i noddwyr y Ras Hwyl, y mae eu rhoddion a’u cymorth mewn da yn galluogi pedwar o achosion da elwa bob blwyddyn o’r ras.

Diolchodd y Cyngh Rose yn arbennig i Bwyllgor Apêl Elusen y Maer, y mae ei aelodau wedi gweithio’n ddyfal i godi arian i’w ddosbarthu yn enw’r Maer, ac wedi cynorthwyo mewn sawl digwyddiad o bwys gan gynnwys Ras Hwyl y Maer a Storïau Caerfyrddin.

Bu’r Cyngor Tref yn weithgar yn amddiffyn swyddi lleol, megis Swyddfa’r Post Caerfyrddin ac Ystafell Reoli y Gwasanaeth Tân ac Achub yn Llangynnwr.


Daeth y Cyngh Rose â’i anerchiad i ben drwy ddweud mai’r cof pennaf fydd ganddo ef a’r Faeres o’r flwyddyn ddinesig yw’r gwaith diflino y mae cynifer o aelodau’r cyhoedd yn ei wneud i’r dref heb dâl na chydnabyddiaeth.
4.
CYFLWYNIADAU 
Cyflwynodd y Cyngh Douglas Rose dystysgrfiau wedi’u fframio i’r canlynol:
Brian Jones Bwydydd Castell Howell - amaethwr, gŵr busnes blaenllaw, cyflogwr lleol o bwys ac un o brif ddosbarthwyr bwyd yng Nghymru - rhoddwr hael i achosion da lleol ac i chwaraeon dros ddegawdau, gan gyfuno caredigrwydd ac ysbryd cymunedol yn gwbl ddiymhongar.
Andrew Bassett o Bassett a MacGregor - adeiladwr, datblygwr a gŵr busnes o fri - cymwynaswr lleol sy’n cefnogi chwaraeon ac elusennau lleol, ac sydd wedi codi dros £40,000 yn ddiweddar i alluogi Ysgol Myrddin brynu cyfarpar i’r uned anghenion arbennig.
Kenneth Owens o deulu lleol adnabyddus, ŵyr Kenneth a Lorraine Maynard (cyn feiri Caerfyrddin), sydd wedi ennill enwogrwydd fel chwaraewr rygbi rhyngwladol gyda Scarlets Llanelli a Phymtheg Cymru, ac oedd yn aelod o’r tîm enillodd Pencampwriaeth y Chwe Gwlad yn 2012, ar ôl chwarae ym mhob un o’r pum gêm. Mae Ken yn ymrwymedig i chwaraeon ac i’r sir.
Kenneth Maynard, ar ôl bod yn y Gwasanaeth Cenedlaethol, ac yn frwd dros hyrwyddo’r rheilffordd, mae wedi cysegru ei fywyd i wasanaeth cyhoeddus yng Nghaerfyrddin fel Cynghorydd Tref, Cynghorydd Dosbarth, Cynghorydd Sir, Maer Caerfyrddin, a Chadeirydd Cyngor Sir Caerfyrddin, ac mae’n uchel iawn ei barch gan groes-doriad eang o drigolion y dref.
5.
ETHOL MAER Y DREF AM Y FLWYDDYN 2014/2015
Ar gynnig y Cynghorydd Dr Ioan Matthews, ac a eiliwyd gan y Cynghorydd Non Edwards, PENDERFYNWYD yn unfrydol i ethol y Cynghorydd Arwel Lloyd yn Faer Tref Caerfyrddin am y flwyddyn 2014/2015.
Rhoddodd y Cyngh Dr Matthews amlinelliad o gefndir y Cyngh Arwel Lloyd, o’i eni yng Nghaerfyrddin a’i fagwraeth yng Nghross Inn, ger Ceinewydd yng Ngheredigion.  Ar ôl graddio mewn Cymdeithaseg a Pholisi Cyhoeddus ym Mhrifysgol Cymru, Bangor, cafodd y Cyngh Lloyd radd MA mewn Newyddiaduraeth, a cychwynnodd ar ei yrfa gydag Uned Newyddion BBC Wales yn Llandaf, cyn cael ei benodi yn Swyddog Hysbysrwydd i Gynulliad Cenedlaethol Cymru ac yn Swyddog y Wasg yn y Weinyddiaeth Diwylliant, Swyddog Ymchwil i Nerys Evans AC, ac yn Swyddog Datblygu Academaidd i’r Coleg Cymraeg.  Mae’r Cyngh Lloyd wedi gwasanaethu wardiau De Caerfyrddin a Gorllewin Caerfyrddin fel Cynghorydd Sir a Chynghorydd Tref, ac wedi bod yn Gadeirydd Bwrdd Llywodraethwyr Ysgol Gyfun Bro Myrddin.  Yn chwaraewr rygbi brwd ac yn gefnogwr chwaraeon, bu’r Cyngh Lloyd yn chwarae rhan amlwg yn y mudiad Ffermwyr Ifanc yng Ngheredigion ac yng Nghymru. Mae’r Cyngh Lloyd a’i wraig, y Cyngh Catrin Howells Lloyd, yn ymroddedig i wasanaeth cyhoeddus ac i Gymru, ei diwylliant a’i threftadaeth.
Cyfeiriodd y Cyngh Non Edwards at waith y Cyngh Lloyd yn y gymuned, fel Llywodraethwr Ysgol Gynradd Tre Ioan ac Ysgol Bro Myrddin, ac yn yr ymgyrchoedd ar ran nifer o achosion lleol, gan gynnwys gwrthwynebu codi tâl am barcio ar strydoedd Caerfyrddin.  Mae’r Cyngh Lloyd wedi bod yn weithgar ar Bwyllgor Apêl yr Eisteddfod Genedlaethol, ac eisoes wedi gwasanaethu fel Siryf a Dirprwy Faer Caerfyrddin.
 
 
Wedyn datganodd a llofnododd y Cyngh Arwel Lloyd y Datganiad Derbyn Swydd yng ngŵydd yr Ynad Heddwch, Mrs Bethan Harris.


Urddwyd y Maer, y Cynghorydd Arwel Lloyd, â chadwyn ac arfbais swydd Maer y Dref gan y Maer oedd yn ymddeol, y Cynghorydd Douglas Rose.


Y Maer, y Cynghorydd Arwel Lloyd, fu’n cadeirio’r cyfarfod o hyn ymlaen.

Aeth y Maer, y Cynghorydd Arwel Lloyd, ymlaen wedyn i ddatgan a llofnodi Llw’r Morlys, tra’n dal y Rhwyf Arian, sef bathodyn y swydd.
Diolchodd y Cyngh Lloyd i’w gyd Gynghorwyr am eu hymddiriedaeth ynddo ac am y fraint o gael ei ethol.  Ymrwymodd y Cyngh Lloyd i fod yn deg wrth gynrychioli un ac oll o drigolion y dref, ac edrychai ymlaen at weithio gyda grwpiau ac unigolion yn y flwyddyn sydd i ddod.  Estynnodd y Cyngh Lloyd ei longyfarchiadau i’r Cyngh Douglas Rose ar ei flwyddyn brysur a gweithgar yn ei swydd, ac aeth rhagddo i urddo’r Maer oedd yn ymddeol â thlws y Maer a rhwyf arian.

Penododd y Cyngh Lloyd y Parchedig Beti-Wyn James BD, Gweinidog Capel y Priordy, yn Gaplan y Maer. 
Penododd y Maer y Cyngh Catrin Howells Lloyd yn Faeres. Urddwyd y Faeres, y Cyngh Catrin Howells Lloyd, â’r gadwyn swydd gan Mrs Catherine Rose, y Faeres oedd yn ymddeol. Cyflwynodd y Faeres flodau i Mrs Rose. Diolchodd y Maer i Mrs Catherine Rose am ei chefnogaeth i’r Maer oedd yn ymddeol.
6.
PENODI DIRPRWY FAER AM Y FLWYDDYN 2014/2015

Ar gynnig y Cynghorydd Peter Hughes Griffiths, ac a eiliwyd gan y Cynghorydd Anthony Jenkins, PENDERFYNWYD yn unfrydol i benodi’r Cynghorydd Barry Williams yn Ddirprwy Faer Caerfyrddin am y flwyddyn sydd i ddod.  

Dywedodd y Cyngh Peter Hughes Griffiths mai brodor o Lanelli yw’r Cyngh Barry Williams sydd wedi byw yng Nghaerfyrddin ers dros ddeugain mlynedd.  Ar ôl graddio gyntaf yng Ngholeg y Drindod a chael gradd MA ym Mhrifysgol Caerdydd, bu’r Cyngh Williams yn gweithio yn y sector iechyd ac ymhlith ei swyddi roedd Tiwtor mewn Astudiaethau Nyrsio, Darlithydd mewn Astudiaethau Iechyd ym Mhrifysgol Abertawe, ac fel Arholwr Allanol i Ysgolion Meddygaeth yng Nghaerdydd ac yn Swaziland.  Fel aelod ffyddlon o Gyngor Tref Caerfyrddin, mae’r Cyngh Williams yn cael ei gydnabod am ei gyfraniadau clir a doeth ac am ei gefnogaeth frwd i brosiectau yn y dref a’r tu hwnt.

Dywedodd y Cyngh Anthony Jenkins bod y Cyngh Barry Williams, yn ogystal â chael gyrfa ddisglair ym maes iechyd ac yn y byd academaidd, wedi gwasanaethu yng Nghorfflu Meddygol y Fyddin Frenhinol a gyda’r Fyddin Diriogaethol Wirfoddol Wrth Gefn, ac wedi cymhwyso fel Hyfforddwr proffesiynol mewn Deifio Dyfnfor.  Ar ôl ymddeol mae’r Cyngh Williams wedi gweithio’n rhan-amser gyda’r henoed, ac wedi dangos ei fod yn Gynghorydd Tref hynod effeithiol.

Wedyn datganodd a llofnododd y Dirprwy Faer y Datganiad Derbyn Swydd yng ngŵydd yr Ynad Heddwch, Mrs Bethan Harris.  Diolchodd y Cyngh Barry Williams i’r Cyngor am yr anrhydedd, ac edrychai ymlaen at wasanaethu’r dref yn ystod y flwyddyn sydd i ddod.  

Urddwyd y Dirprwy Faer, y Cynghorydd Barry Williams, â chadwyn a bathodyn y swydd gan y Maer.
7.
PENODI SIRYF Y DREF AM Y FLWYDDYN 2014/2015

Ar gynnig y Cynghorydd Alun Lenny, ac a eiliwyd gan y Cynghorydd Barchedig Tom Defis, PENDERFYNWYD yn unfrydol i benodi’r Cynghorydd Wyn Thomas yn Siryf y Dref am y flwyddyn sydd i ddod. 


I dystio pa mor hen ac anghyffredin yw’r swydd siryf, dyfynnodd y Cyngh Lenny ddarn allan o Lyfr Daniel oedd yn cyfeirio at siryf yn Llys Nebuchodonosor, a’r ffaith mai ond dwy dref yng Nghymru gyfan, sef Caerfyrddin a Hwlffordd, sydd â siryf.  Rhoddodd y Cyngh Lenny fraslun o yrfa’r Cyngh Wyn Thomas, a aned ac a fagwyd yn Llanpumsaint ac a addysgwyd yn Ysgol Ramadeg y Frenhines Elizabeth, ac a dreuliodd ei fywyd gwaith yn nhref Caerfyrddin.  Y Cyngh Thomas a sefydlodd y siop lyfrau Gymraeg gyntaf yn Ne Cymru ac a fu’n rhedeg y siop honno tan yn ddiweddar, ac mae’n ŵr busnes uchel ei barch yn yr ardal.

Roedd y Cyngh Barchedig Tom Defis yn edmygu dewrder y Cyngh Thomas yn ŵr ifanc yn sefydlu menter busnes newydd sy’n dal i ffynnu heddiw ac sydd wedi bod o gymorth i gynnal diwylliant y dref.  Ar ôl ymddeol mae ei gefndir busnes a’i synnwyr cyffredin a’i ffordd dawel urddasol wedi bod o fudd i’r dref ac i’r Cyngor Tref.

Wedyn datganodd a llofnododd Siryf y Dref y Datganiad Derbyn Swydd yng ngŵydd yr Ynad Heddwch Mrs Bethan Harris.

Urddwyd y Cynghorydd Wyn Thomas â chadwyn a bathodyn y swydd gan y Maer.  Diolchodd y Cyngh Thomas i’r Cyngor am yr anrhydedd.

Yn absenoldeb anorfod y Cyngh Athro Diarmait Mac Giolla Chriost, diolchodd y Maer i Siryf y llynedd am ei waith ar ran y Cyngor gan ddweud y byddai’n cyflwyno Tlws y Siryf iddo yn y cyfarfod nesaf o’r Cyngor.
8.
GAIR O DDIOLCH I FAER Y LLYNEDD 

Ar gynnig y Cynghorydd Dr Richard Edwards, ac a eiliwyd gan y Cynghorydd Kenneth Lloyd, PENDERFYNWYD estyn diolchiadau pennaf y Cyngor i Faer y llynedd, y Cynghorydd Douglas Rose, am y modd clodwiw y cyflawnodd ei swydd fel Maer yn ystod y flwyddyn 2013/2014.  

Cyfeiriodd y Cyngh Dr Richard Edwards at frwdfrydedd y Cyngh Douglas Rose wrth ymgymryd â’i ddyletswyddau fel Maer, y nifer o ddigwyddiadau y bu’n eu mynychu, a’r sgil a’r modd diduedd yr oedd wedi cadeirio cyfarfodydd y Cyngor Tref, ei ddiddordeb yn yr ifanc a’r henoed yn y dref, ei ymgyrchoedd ar faterion megis cau Swyddfa’r Post, a’i ymrwymiad angerddol i bobl, diwylliant a hanes Caerfyrddin, a llwyddwyd i wireddu hyn oll mewn partneriaeth â’r Faeres, Mrs Catherine Rose.

Cyfeiriodd y Cyngh Kenneth Lloyd at y ffaith bod y Maer a’r Faeres wedi gweithio fel tîm, wedi llwyr ymroi i’w swyddogaethau, yn hyrwyddo swydd y Maer a gwaith y Cyngor Tref ymhlith trigolion y dref, ac yn gweithredu fel llysgenhadon i Gaerfyrddin yn y byd ehangach.  Roedd y Cyngh Rose wedi cynnwys plant a ieuenctid y dref mewn sawl agwedd o’r flwyddyn ddinesig, ac roedd y prosiectau hanes a wnaed gan ysgolion iau y dref yn ystod y flwyddyn wedi eu clodfori.
9.
SUL Y MAER 

Cyhoeddodd y Maer ei fwriad i gynnal Gwasanaeth Dinesig yng Nghapel y Priordy fore Sul yr 11eg o Fai 2014, am 10.00 pm.

10.
GOHIRIO’R CYFARFOD 

PENDERFYNWYD gohirio’r cyfarfod tan nos Fercher, yr 28ain o Fai 2014 am 7.30 pm.  
11.
GWEDDI I GLOI 

Daeth y cyfarfod i ben gyda gair o weddi gan y Parchedig Beti-Wyn James, Caplan y Maer.
Daeth y cyfarfod i ben am 7.30 pm.
